
Ekselensia!

Tópiko: Petishon pa instalá un Komishon di Bèrdat i Rekonsiliashon pa investigá 
 
  korupshon na Boneiru
Durante ehersisio di mi funshon komo abogado mi a haña konosementu di un kaso, kaminda 
+/- Naf. 20 miyón di fondo públiko (den sentido amplio) a ser gastá na un forma no dokumentá, òf insufisientemente dokumentá pa benefisiá un kantidat deskonosí di persona. Ta insigur kua parti di e montante aki ainda por wòrdu dokumentá retro-aktivamente. Teórikamente ta posibel ku tin splikashon faktibel pa tur kos. E ora ei ta trata di nada otro ku un atministrashon defisiente. Sin embargo, ta probabel ku un parti konsiderabel di e montante aki a ser gastá ilegalmente pa finansiá kampaña polítiko òf pa duna sosten finansiero na sostenedónan di un òf mas partido polítiko. 

M’a haña konosementu di e kaso aki durante ehersisio di mi funshon komo abogado. Esei ta nifiká ku mi tin derecho di mantené silensio. Te na e momentu aki mi a hasi uso di e derecho ei, pero mi no ta obligá di keda ketu. Ta importante pa komunidat haña sa e bèrdat tokante práktikanan koruptivo ku sa tuma lugar na Boneiru na un forma struktural. Nos tur a tende di e práktikanan aki, pero nos a medio akseptá nan. E balor agregá di haña sa e bèrdat ta hustifiká ku mi ta testiguá awor. Sin embargo, mi lo testiguá solamente, si ta instalá un Komishon di Bèrdat i Rekonsiliashon, ku tin komo tarea pa saka e bèrdat den e kaso espesífiko ku mi a referí na dje i tambe den un kantidat di kaso similar (manera esnan ku Fundashon Bon Gobernashon a denunsiá na outoridatnan den forma di publikashon di e asina yamá ‘Zwartboek’), pero di tal forma ku e investigashon aki lo no resultá den persekushon penal. Es desir, kualkier persona ku ta testiguá bou di huramentu dilanti di e Komishon, lo NO por wòrdu persiguí den korte pa loke el a bisa. Ta sufisiente pa komunidat haña sa e bèrdat. Mayoria di e personanan envolvi den e práktikanan di ‘korupshon suave’ aki en prinsipio ta bon hende ku no meresé kastigu di prizòn. Hopi biaha nan a aktuá bou di preshon di nan hefe direkto òf indirekto òf di un polítiko. Ademas, persekushon penal ta práktikamente imposibel, pasobra no tin sufisiente espasio den prizòn. Ku otro palabra, si ta bai den e direkshon ei, lo mi sigui hasi uso di mi derecho pa mantené silensio.     



Den e Zwartboek ya menshoná ta referí na un gran kantidat di kaso. Hopi di nan ta solamente moralmente korupto, no legalmente korupto. Intenshon general di e Zwartboek i e forma di proseder di e fundashon en kestion ta pa yega na persekushon penal di esnan kulpabel. Na promé lugar, mester opservá ku den kasonan di korupshon meramente moral, persekushon penal lo no ta posibel. Ademas, e impreshon ta fuerte ku bengansa polítiko tambe ta hunga un ròl den e fundashon aki. Ku otro palabra, motivashon di e fundashon ta kuestionabel. Na di dos lugar, nos tin ku puntra nos mes si persekushon penal en bèrdat por solushoná e problema real? 

Na mi opinion, gran parti di pueblo di Boneiru no por distinguí (mas) entre bon i malu, ora ta trata di ‘korupshon’. Hopi hende tabata envolví den dje, direktamente òf indirektamente, sea ku nan a risibí algu òf a paga algu. Si mi opinion al respekto ta korekto, persekushon penal lo kondusí mas tantu na ‘cover-up’ en bes di bèrdat i alabes lo e kondusí na un sintimentu amargo den pueblo, ku no ta wòri dje tantu ora ta trata di e forma di korupshon mas komun, basta nan haña un bon trabou, òf basta nan haña un ‘pida di e bolo’. I es último aki mayoria biaha ta e kaso. Asta por defendé e ponensia ku e ‘korupshon suave’ na Boneiru den práktika ta funshoná komo un sorto di sistema di distribushon no-reglamentá. Resultado neto ta ku tur hende ta haña algu. Den e sentido aki e ta relativamente inosente, ounke naturalmnete sierto hende ta haña benefisio ku otronan no ta haña. Esei ta inhustu. Ademas, stagnashon ekonómiko ta un efekto negativo ku tambe ta resultá. Entre otro ta esei ku ta pone ku interes general ta ser sirbí si nos por haña klaridat den henter e asuntu aki pa komunidat por ‘verwerk’ e realidat.   

En korto, pa duna Boneiru oportunidat pa saminá su konsenshi relashoná ku ‘korupshon suave’, ku mira pa despues di purifikashon sali mas mihó for di dje, un diskushon públiko fuera di e kon-teksto penal i fuera di e konteksto di retribushon (repago di fondonan risibí) ta e kaminda indiká pa eduká  pueblo tokante e parti negativo di e práktikanan aki i e konsekuensianan ekonómiko negativo ku eseinan ta trese kuné. Ademas, esun ku no a peka por tira e promé piedra numa. 
Pa e motibunan aki mi a yega na e konklushon ku ta hustifiká pa mi no sigui mantené silensio, basta ami (i otronan) por testiguá tokante práktikanan koruptivo, òf supuestamente koruptivo, dilanti di un Komishon di Bèrdat i Rekonsiliashon, kaminda niun hende ku ta testiguá lo NO wòrdu persiguí pa lokual e ta bisa over di su mes òf otronan, basta e ta papia bèrdat. (pues perhurio sí lo wòrdu persiguí). Art. 162 insiso 9 di WolBES ta basá riba mesun prinsipio. Ta di mes tambe ku lo NO rekerí di esnan ku a risibí fondonan ilegalmente, ku nan mester repagá esakinan. E no ta bai pa retribushon; ta bai pa bèrdat i pa katarsis. Si gobièrnu Hulandes ta disidí di instalá un Komishon asina, ami ta dispuesto pa informá e Komishon tokante e kaso ku mi a referí na dje i kendenan ta envolví den esei i kendenan por duna mas informashon. 
Mi tin ku bisa aserka ku un Komishon asina NO por konsistí di polítiko. Ku otro palabra, e NO por ta un komishon di Konseho Insular a base di art. 160 di WolBES. No tin kredibilidat, si ta laga polítiko investigá nan mes. 

Miembronan di e Komishon mester konosé kultura di Boneiru bon i mester por papia tur idioma ku ta wòrdu usá na Boneiru bon. Nan mester ta eksperto riba tereno di derecho i kontabilidat. Ademas, nan mester ta konosí den komunidat komo hende íntegro. Mi por imaginá mi ku Representante di Reino ta nòmbra un presidente, òf ta pidi Korte di Hustisia pa nòmbra un hues komo presidente, kende lo nòmbra un hurista i un accountant eksperensiá komo miembro. 

Art. 164, insiso 1 i 3 di WolBES tampoko lo NO por wòrdu apliká, òf esakinan mester por lo ménos wòrdu  re-formulá pa evitá ku nan lo fungi komo opstákulo pa saka bèrdat. No ta lógiko pa duna siudadano, mandatario i amtenar e derecho di mantené silensio, si na nan opinion nan propio interes of interes públiko ta rekerí esei. Pasobra interes públiko ta rekerí nèt lo kontrario, es desir ku bèrdat lo sali na kla. Solamente esnan ku tin obligashon pa mantené silensio pa motibu di nan funshon (pues notario, médiko, klero i abogado; kompará art. 164, insiso 2 di WolBES) mester keda ku nan derecho di mantené silensio. Si ta otro, bèrdat no por sali na kla. Ku otro palabra, tarea di e Komishon i su kompetensia mester ta formulá di tal forma ku ta razonabel pa spera ku bèrdat lo sali na kla. Mi lo no testiguá dilanti di niun Komishon di Bèrdat i Rekonsiliashon ku no tin kredibilidat. 

Finalisando mi kier a remarká ku mi a skohe konsientemente pa e título  ‘Komishon di Bèrdat i Rekonsiliashon’. Mi ta kere ku e proseso di purifikashon ku e komishon aki lo okashoná, lo kontribuí alabes na un proseso di rekonsiliashon entre e diferente gruponan di nos poblashon bibando na Boneiru. Mi ta kere tambe ku, ounke e proseso di purifikashon lo hasi hopi doló, na final e lo fortifiká nos pueblo spiritualmente. 

Ademas, e asuntu aki ta na punto di wòrdu publiká pa otronan na otro manera. Riesgo ta grandi e ora ei ku e lo resultá den persekushon penal. Pa esnan direktamente envolvi esei lo ta muchu mas penoso, mientras ku no por verwagt solushon di esei, sino retribushon. Mi ta spera ku e inisiativa aki lo konvensé un i tur ku ta konsehabel pa kana un kaminda mas humano i fruktífero.    
Mi ta pidi Sr. Ministro pa konsiderá mi sugerensia kuidadosamente. E tópiko di e karta aki ta di tal índole ku ta nesesario pa informá tur medio di komunikashon for di kuminsamentu.  

Mi ta spera di tende di Sr. Ministro lo mas pronto posibel.                                     
Atentamente,
mr. M. Bijkerk 





C.c. Tur medio di komunikashon 

